
Il-Kumitat iltaqa' fil-Parlament, il-Belt Valletta, fl-3.04 p.m.






MINUTI

Il-Minuti tal-laqgħa Nru 8, li saret fit-8 ta’ Jannar 2024, ġew ikkonfermati

ESTIMI TAL-UFFIĊĊJU TAL-KUMMISSARJU GĦALL-ISTANDARDS FIL-ĦAJJA PUBBLIKA GĦAS-SNIN 2022, 2023 U 2024

L-ISPEAKER (Onor. Anġlu Farrugia): Illum se niddiskutu l-estimi tal-Uffiċċju tal-Kummissarju għall-Istandards fil-Ħajja Pubblika għas-snin bejn l-2022, 2023 u 2024. Bi qbil mal-Kumitat nistieden lill-Kummissarju, il-Prim Imħallef Emeritu Joseph Azzopardi u lis-Sur Polidano jersqu mal-mejda. Nistieden lill-Kummissarju biex jippreżenta l-estimi. Wara, nistieden lill-membri biex jagħmlu xi rimarki jew domandi. Il-Prim Imħallef Emeritu Joseph Azzopardi.

[bookmark: _Hlk157494292]IL-PRIM IMĦALLEF EMERITU JOSEPH AZZOPARDI (Kummissarju għall-Istandards fil-Ħajja Pubblika): Fil-financial plan tal-2024, is-somma rikjesta hija €450,000. Għandkom il-breakdown tagħha. Bħala spejjeż li ma kellniex is-sena l-oħra ħriġna call for applications għal investigator ieħor. S’issa għandna waħda biss. Ħriġna call for applications għax hemm bżonn ikun hemm ħaddieħor biex ma jaqax kollox fuqha. Dak biss.

L-ISPEAKER: Ħriġtuha?

IL-PRIM IMĦALLEF EMERITU JOSEPH AZZOPARDI: Ħriġnieha u anke għamilna l-interviews, jiġifieri lesti.  

L-ISPEAKER: Tajjeb.

ONOR. CHRIS FEARNE (Deputat Prim Ministru u Ministru għall‑Fondi Ewropej, id‑Djalogu Soċjali u l‑Protezzjoni tal‑Konsumatur): Qed nifhem li ħriġtu sejħa, mhux direct appointment.

IL-PRIM IMĦALLEF EMERITU JOSEPH AZZOPARDI: Le, ħriġna sejħa u għamilna l-interviews.

[bookmark: _Hlk102990845][bookmark: _Hlk102996054]ONOR. BYRON CAMILLERI (Ministru għall-Intern, is-Sigurtà, ir-Riformi u l-Ugwaljanza): Call interna fiċ-Ċivil jew esterna?
IL-PRIM IMĦALLEF EMERITU JOSEPH AZZOPARDI: Le, kienet miftuħa.

ONOR. BYRON CAMILLERI: Tista’, jekk jogħġbok, tagħti rendikont tan-numru ta’ staff li għandu l-uffiċċju li tmexxi inti?

IL-PRIM IMĦALLEF EMERITU JOSEPH AZZOPARDI: Bħalissa staff hemm is-Sur Polidano li huwa d-Direttur Ġenerali, hemm l-investigator u żewġ segretarji. Dawn tajniehom denominazzjoni oħra però ħalli ngħidu li huma segretarji. Kien hemm waħda, imbagħad ġibt waħda jien li kienet miegħi l-Qorti - jiġifieri tafni sewwa u jien nafha sewwa – u mbagħad għandi x-xufier. M’hemmx iktar. Qabbadt ukoll konsulent, li huwa Dr Fabri, li għandu esperjenza kbira għax kien Head of the Legal Department tal-Awtorità għas-Servizzi Finanzjarji ta’ Malta (MFSA) għal madwar 20 sena. Naħseb li kien jgħallimkom lilkom l-avukati.

L-ISPEAKER: X’jismu?

IL-PRIM IMĦALLEF EMERITU JOSEPH AZZOPARDI: David Fabri.

L-ISPEAKER: Nafuh żgur.

IL-PRIM IMĦALLEF EMERITU JOSEPH AZZOPARDI: Inti tafu żgur. Ma kienx jgħallem lill-Ispeaker imma naħseb li lilkom kien jgħallimkom. 

L-ISPEAKER: Ilħaqtu l-Qorti meta kont nipprattika. 

IL-PRIM IMĦALLEF EMERITU JOSEPH AZZOPARDI: Dak hu kollox. Aktar minn investigator ieħor m’għandix bżonn, għaliex iktar ma nkunu ftit iktar aħjar. Intom tifhmu s-sensittività tal-uffiċċju, jiġifieri inqas ma nkunu nies, aħjar. M’għandix bżonn iktar nies. 

L-ISPEAKER: Jien rajt l-estimi għat-tliet snin. Bejn wieħed u ieħor qegħdin fuq l-istess binarju.

IL-PRIM IMĦALLEF EMERITU JOSEPH AZZOPARDI: Iva. 

L-ISPEAKER: Hawn xi domandi? L-Onor. Robert Cutajar.
ONOR. ROBERT CUTAJAR: Qed tgħid li m’għandekx bżonn nies. Dan għaliex jekk ikun hemm iktar nies recruited magħkom b’xi mod jista’ jirrallenta l-proċess tar-rapporti li tkun qed taħdem fuqhom?

IL-PRIM IMĦALLEF EMERITU JOSEPH AZZOPARDI: Le. Mhux għax jirrallentaw, imma l-kwestjoni hija s-segretezza. Inqas ma nkunu nies inqas ikun hemm problemi. Aħna kemm jista’ jkun l-affarijiet inżommuhom fl-uffiċċju qabel ma noħorġu r-rapport. Meta joħroġ ir-rapport, imbagħad wieħed jikkummenta fuqu, tajjeb jew ħażin. 

ONOR. ROBERT CUTAJAR: Jiġifieri r-riżors uman ma tqisux problema.

IL-PRIM IMĦALLEF EMERITU JOSEPH AZZOPARDI: Le, mhux problema. Fil-mument qed naħdmu, imma ħassejt mill-ewwel li hemm bżonn investigator ieħor; bħalissa qed niddependu fuq waħda. Erħilha li kieku anke jien u s-Sur Polidano wkoll immexxu, imma ndumu iktar. Din l-investigator tidħol fid-dettall u kultant tagħmlilna ċerta riċerka. Pereżempju kellna każ li kien fih ħafna x’tixtarr. Dak li jidher bħala donkey work, biex niftiehmu - li m’huwa donkey work xejn - għamlitu hi u allura ma jkollniex noqogħdu narawh jien jew is-Sur Polidano. Hija għamlitli résumé u allura jien stajt naħdem aħjar.

ONOR. ROBERT CUTAJAR: F’dawn l-aħħar jumejn kien hemm editorjal fuq l-operat tiegħek u fuq il-każijiet li inti kellek. Prattikament jirriżulta li fi 12 minn 18-il każ kien hemm raġunijiet li minħabba fihom inti ma stajtx jew ma kellekx l-hekk insejħa poteri biex tipproċedi. Tikkonferma li n-numru kien 12 minn 18? Ir-raġuni prinċipali kienet it-time bar? Inti taqbel jew le li għandu jkun hemm tibdil fil-leġiżlazzjoni dwar il-mod kif jopera l-uffiċċju tiegħek?

IL-PRIM IMĦALLEF EMERITU JOSEPH AZZOPARDI: Naqbel li jrid ikun hemm tibdil. Fuq din tal-preskrizzjoni naqbel għax il-perjodu ta’ sena huwa qasir wisq. 

Rigward deċiżjonijiet “not to investigate” irrid ngħid li dik hemm daqsxejn ta’ misnomer fiha. Meta jkun hemm deċiżjoni not to investigate, fil-fatt tkun saret investigazzjoni. Il-fatt li tkun wasalt għall-konklużjoni li l-każ huwa preskritt ifisser li tkun għamilt investigazzjoni. Fil-fatt sa dalgħodu stess tkellimt mas-Sur Polidano dwar dan.

L-ISPEAKER: Hekk hu, biex tasal għaliha trid tkun investigajt.

IL-PRIM IMĦALLEF EMERITU JOSEPH AZZOPARDI: Fil-qorti, meta każ ikun preskritt tkun iddeċidietu xorta u ċerta investigazzjoni tkun saret. Naturalment ma tidħolx fil-mertu. Hemm differenza. Fil-qorti - skużawni li nitkellem fuq il-qorti, imma jiena għext ħajti hemmhekk - jekk ikun hemm l-eċċezzjoni tal-preskrizzjoni daparti tal-konvenut, l-imħallef jew il-maġistrat l-ewwel ma jiddeċiedi hija l-preskrizzjoni. Jekk il-każ ikun preskritt, naturalment ma jidħolx fil-mertu għax inutli tidħol, għax tkun qed titkellem fil-vojt. Fil-fatt meta fil-Prim’ Istanza jkun hemm każ li jiġi deċiż li jkun preskritt, imbagħad imur fl-Appell u fl-Appell jiġi deċiż li m’hemmx preskrizzjoni, jerġa’ jintbagħat fil-Prim’ Awla tal-maġistrati biex imbagħad jiġi deċiż il-mertu. 

Fil-każijiet li jkollna aħna, nkunu għamilna investigazzjoni imma fuq il-preskrizzjoni. Qed niftakar proprju f’każ għalkemm ikun hemm diversi oħrajn. Għalkemm il-każ ikun preskritt xorta ngħaddu xi kummenti fuq il-każ partikolari. Ma niddeċiduhx, imma xi kumment en passant ngħadduh fejn jidhrilna li ċerti affarijiet imisshom ikunu aħjar. Ġaladarba l-każ ikun preskritt m’hemmx x’tagħmel. L-uffiċċju tagħna huwa marbut b’Kapitlu 570. Din tal-preskrizzjoni, li ma tibqax sena, hija waħda mill-affarijiet li nixtieq li jinbidlu, għax ċerti affarijiet ħadd ma jkun jaf li saru imma mbagħad jispuntaw sentejn jew tliet snin wara. Jekk il-każ ikun sar tliet snin qabel ma tistax issir investigazzjoni daparti tagħna. 

ONOR. ROBERT CUTAJAR: Għamiltha t-talba tiegħek dwar il-preskrizzjoni?

IL-PRIM IMĦALLEF EMERITU JOSEPH AZZOPARDI: Naħseb li għamiltha lill-Ispeaker. 

L-ISPEAKER: Għamiltha f’rapport minnhom li ddiskutejnieh. 

ONOR. ROBERT CUTAJAR:  It-talba li hemm bżonn li tinbidel il-leġiżlazzjoni. 
IL-PRIM IMĦALLEF EMERITU JOSEPH AZZOPARDI: Fil-fatt ktibna ittra lill-Kumitat presedut mill-Ispeaker rigward din il-kwestjoni, jiġifieri dwar il-każijiet li jkun deċiż li ma jiġux investigati. Għax il-liġi tobbligana li dawk il-każijiet ma nippubblikawhomx. Imma x’qed jiġri? Min ikun għamel ir-rapport normalment jippubblikah xorta, min ikun sar l-ilment fuqu peress li jiġi ‘liberat’ – biex nuża dik il-kelma – jippubblikah hu jew hi, allura xorta waħda qed jinħareġ fil-pubbliku.

L-ISPEAKER: Dik kienet deċiżjoni tal-Kumitat u allura żammejna ma’ dik id-deċiżjoni. 

IL-PRIM IMĦALLEF EMERITU JOSEPH AZZOPARDI: Hekk hu. Lanqas qiegħda fil-liġi dik, imma hija deċiżjoni tal-Kumitat tal-Kamra.

L-ISPEAKER: Fil-fatt anke din tal-cut-off date hija deċiżjoni tal-Parlament.

IL-PRIM IMĦALLEF EMERITU JOSEPH AZZOPARDI: Hekk hu.

L-ISPEAKER: Jekk jista’ jkun inżommu mas-suġġett tal-financial plan. L-Onor. David Agius.

ONOR. DAVID AGIUS: Minbarra dan l-istaff li semmejt hemm xi nies oħrajn li jkunu on a contract basis? Jew m’hemmx persuni li jaħdmu magħkom on a contract basis?

IL-PRIM IMĦALLEF EMERITU JOSEPH AZZOPARDI: S’issa ma ngaġġajna lil ħadd però jista’ jagħti l-każ li  jkollna bżonn. Pereżempju jista’ jkun hemm każ li jirrikjedi xi espert finanzjarju u allura mbagħad ningaġġaw lil xi ħadd.
ONOR. DAVID AGIUS: Xi jkun il-proċess li tużaw?

IL-PRIM IMĦALLEF EMERITU JOSEPH AZZOPARDI: S’issa għadni ma użajtux, ma nistax ngħidlek li użajtu.

ONOR. DAVID AGIUS: Imma naħseb li fil-passat kien hemm anke legal adivsor on a contract for service basis. Dak kif kien jintgħażel? 
IL-PRIM IMĦALLEF EMERITU JOSEPH AZZOPARDI: Ma nafx. Is-Sur Polidano jista’ jgħidlek għax jien sena kulma ili fil-kariga.

L-ISPEAKER: Kien hemm.

ONOR. BYRON CAMILLERI: Jien u l-Onor. Agius it-tnejn konna membri tal-Kumitat qabel. Niftakar lill-Kummissarju preċedenti jgħidilna f’dan il-Kumitat li kien għażel xi persuni hu, minn jeddu, biex tagħtih parir dwar ċerti materji.

ONOR. DAVID AGIUS: Għal dan kont se nasal, Jekk huwiex se juża l-istess metodu. (Interruzzjonijiet) Imma dak għall-ħaddiema full-time. Jien qed ngħid x’jiġri meta jkun irid isejjaħ lil xi ħadd biex jagħtih parir.

L-ISPEAKER: Il-pożizzjoni tal-lum qal x’inhi.

IL-PRIM IMĦALLEF EMERITU JOSEPH AZZOPARDI: Avukat m’iniex se ningaġġa għax m’għandix bżonn, imma jista’ jagħti l-każ li jkolli bżonn xi ħadd espert, pereżempju, fuq accounts għax ovvjament jiena m’iniex accountant.

ONOR. DAVID AGIUS: Jien qed nistaqsi f’każ li tiġi bżonn xi ħadd, hi x’inhi ċ-ċirkostanza.

L-ISPEAKER: Għandek lil Dr David Fabri, wieħed minnhom.

IL-PRIM IMĦALLEF EMERITU JOSEPH AZZOPARDI: Hekk hu, però Dr David Fabri wkoll mhuwiex accountant. F’dak il-każ ningaġġa lil xi ħadd jien, mhijiex problema. L-istaff kollu li hemm illum, ħlief għas-segretarja li ġibt miegħi, huwa l-istess li kellu Dr Hyzler, bix-xufier b’kollox. 

ONOR. CHRIS FEARNE: Semmejt il-liġi, Kap. 570. Jidhirli li l-liġi, apparti li titkellem dwar il-funzjoni tiegħek bħala investigatur bil-ħsieb li żżomm l-istandards fil-ħajja pubblika għoljin, tagħti wkoll il-fakultà li n-nies li qegħdin fil-ħajja pubblika jikkonsultaw miegħek mhux neċessarjament għax xi ħadd ikun talab li jiġu investigati. Dak l-irwol qiegħed jintuża?

IL-PRIM IMĦALLEF EMERITU JOSEPH AZZOPARDI: Fil-bidu – fil-fatt f’dik il-ġimgħa li ħadt il-ġurament - kien hemm żewġ membri tal-Parlament li talbuni parir. Naturalment tajthom il-fehma tiegħi fuq x'jistgħu jagħmlu u x’ma jistgħux jagħmlu. 

ONOR. CHRIS FEARNE: Mhux għall-membri parlamentari biss, imma anke nies fil-ħajja pubblika, hemm xi contact point?

IL-PRIM IMĦALLEF EMERITU JOSEPH AZZOPARDI: Hemm website u jistgħu jsiru telefonati wkoll. Mhux problema għalija.

ONOR. CHRIS FEARNE: It-telephone tal-uffiċċju?

IL-PRIM IMĦALLEF EMERITU JOSEPH AZZOPARDI: Fil-fatt kelli idea - s’issa għadna m’għamilnihiex - li nistiednu xi sitt membri parlamentari żgħażagħ, tlieta minn kull naħa biex iżuru l-uffiċċju u nispjegawlhom u nagħtuhom daqsxejn indikazzjoni ta’ x’jagħmel l-uffiċċju tagħna.

ONOR. CHRIS FEARNE: Jien inqis lili nnifsi bħala żagħżugħ ukoll! 

L-ISPEAKER: Hija idea tajba. 

ONOR. CHRIS FEARNE: Forsi iktar milli tagħżel jista’ jkun li tagħmel stedina lill-membri parlamentari kollhambagħad il-Whips jaraw huma lil min jibagħtu.

IL-PRIM IMĦALLEF EMERITU JOSEPH AZZOPARDI: Iva, kif tippreferu intom.

ONOR. CHRIS FEARNE: Naħseb li din hija funzjoni li tista’ tkun użata iktar u b’hekk forsi jistgħu jiġu evitati ċerti nuqqasijiet. Mingħajr ma nidħol f’każijiet speċifiċi, nista’ ngħid li jien konvint li l-maġġoranza tal-każijiet li jkollok quddiemek ma jkunux każijiet ta’ ħażen imma jkunu iktar każijiet ta’ forsi xi ħadd ma kienx jaf x’kellu jagħmel u ma jagħmilx. Naħseb li jkun tajjeb li wieħed ikun jaf ukoll dwar il-funzjoni tiegħek li tagħti parir biex din il-fakultà tkun użata iżjed. Naħseb li b’dan il-mod nevitaw il-problemi.

IL-PRIM IMĦALLEF EMERITU JOSEPH AZZOPARDI: M’għandix problema. Jien qed ngħidilkom pubblikament -  hawnhekk qed tirrappreżentaw kemm lin-naħa tal-Gvern kif ukoll lin-naħa tal-Oppożizzjoni – li meta tridu tistgħu anke titolbuni laqgħa. Mhi problema ta’ xejn, anzi nieħu pjaċir jekk tagħmlu użu mill-uffiċċju. 

ONOR. BYRON CAMILLERI: Kummissarju, inti għamilt referenza għas-segretezza fl-operat tiegħek. Jien nifhmek, għaliex ħafna mix-xogħol tiegħi jinvolvi affarijiet simili. Qatt kien hemm dubji dwar affarijiet li setgħu nħarġu fil-pubbliku meta ma kellhomx jinħarġu? 

IL-PRIM IMĦALLEF EMERITU JOSEPH AZZOPARDI: Mill-uffiċċju żgur li le. Qatt ma ħareġ xejn qabel ma ġiet pubblikata d-deċiżjoni. S’issa qatt ma ġrat, nispera li l-affarijiet jibqgħu hekk; m’għandix dubju li se jibqgħu hekk. Drajt lin-nies u drajna lil xulxin. Jien ma kontx nafu lis-Sur Polidano u hu ma kienx jafni. Lanqas lill-oħrajn, ħlief lis-segretarja li kienet tafni qabel meta kienet segreterija l-Qorti. M’għandi ebda dubju minnhom. Kuntent anke bir-rapport bejnietna. 

L-ISPEAKER: Iktar rimarki? (Onor. Membri: Le) Nistaqsi lill-Membri jekk hawnx qbil li l-Kumitat jirrakkmanda l-approvazzjoni tal-Estimi tal-Uffiċċju tal-Kummissarju għall-Istandards fil-Ħajja Pubblika għas-snin 2022, 2023 u 2024 (Onor. Membri: Iva) 

Ġaladarba hawn l-approvazzjoni se nara li jsir it-transcript ta’ din il-laqgħa li jiġi ċirkolat lill-membri kollha tal-Parlament sabiex sussegwentament issir mozzjoni għall-approvazzjoni ta’ dawn l-estimi.

IL-PRIM IMĦALLEF EMERITU JOSEPH AZZOPARDI: Grazzi lilkom.

L-ISPEAKER: Nitlob lill-Prim Imħallef Emeritu Joseph Azzopardi jirtira mill-kumitat.

AFFARIJIET OĦRA

Kommemorazzjoni tal-vittmi tal-Olokawst

L-ISPEAKER: Nixtieq nirreferi għar-Riżoluzzjoni tan-Nazzjonijiet Uniti tal-2005 fejn ġie dikjarat li is-27 ta’ Jannar hija l-ġurnata li tikkommemora l-vittmi tal-Olokawst. Ninforma lill-Kumitat li bi ftehim bejn iż-żewġ naħat, din il-kommemorazzjoni se ssir fis-seduta tal-lum wara l-ħin tal-mistoqsijiet parlamentari.

Sigurtà – binja tal-Parlament

Ninforma lill-Kumitat ukoll li bħalissa għaddejjin diskussjonijiet mal-entitajiet konċernati sabiex jittieħdu l-miżuri ta’ sigurtà addizzjonali kif kellhom jittieħdu mill-bidu, minn qabel ma dħalna f’din il-binja tal-Parlament, kemm għal dawk li huma cameras kif ukoll miżuri fl-istruttura tal-binja. Irrid nirringrazzja lid-Deputat Prim Ministru għax se jkollna biżżejjed fondi Ewropej biex naslu.

Sal-lum stess kellna laqgħa mal-awtoritajiet, fosthom mal-Pulizija u mal-Grand Harbour Regeneration Corporation (GHRC). Aktar ’il quddiem naġġornakom bl-iżviluppi dwar dan il-proġett. Ovvjament huwa proġett interessanti. Jien iddiskutejt dan il-proġett anke mal-Onor. David Agius speċjalment fejn jidħlu costings għax wieħed jifhem li jidħlu spejjeż kbar. Meta dħalna hawnhekk fl-2015 dħalna mhux nofs leħja, imma ejja ngħidu bi tliet kwarti tal-leħja lesta. Isfel, fil-livell fejn hemm l-arkivji u kamra tal-kumitati, konna għadna ma lestejna xejn u lanqas id-dawra tal-Parlament. Illum il-livell fejn hemm l-arkivji huwa lest. Issa baqa’ l-proġett importanti tas-sigurtà għalina stess. Hawnhekk hawn kollox miftuħ u hekk se jibqa’, imma huwa importanti li jkun hawn is-sigurtà meħtieġa.

ONOR. DAVID AGIUS: Prosit, Sur President.

L-ISPEAKER: Bħalissa għaddejjin taħditiet mal-awtoritajiet kemm min-naħa tal-EU kif ukoll min-naħa tal-Pulizija u l-GHRC. (Interruzzjonijiet) Onor. Cachia, se nagħtik eżempju wieħed biss. Kemm ili Speaker hawnhekk kellna informazzjoni dwar ċerti affarijiet. (Off mic) 

Xufier addizzjonali għall-Kap tal-Oppożizzjoni

L-ISPEAKER: Xi ħaġa oħra li tkellimna dwarha hi x-xufier addizzjonali għall-Kap tal-Oppożizzjoni.

ONOR. CHRIS FEARNE: Se mmexxu.

L-ISPEAKER: Nerġa’ nirringrazzjak, Onor. Chris Fearne. Din kien qajjimha l-Onor. Robert Cutajar u kelli diskussjonijiet informali miegħek. Qed nikkonferma li hawn il-go ahead biex b’mod uffiċjali jkun hemm it-tieni xufier mal-Kap tal-Oppożizzjoni. Imbagħad jiġi endorsed fil-kuntratt normali. Xi ħaġa oħra?
 
ONOR. CHRIS FEARNE: Naraw l-abbozzi ta’ liġi tal-ġimgħa li ġejja? 

L-ISPEAKER: Iva, aħjar. L-Onor. Naomi Cachia. 


XOGĦOL TAL-KAMRA


ONOR. NAOMI CACHIA: Għal din il-ġimgħa l-intenzjoni hi li nagħlqu l-istadju ta’ Tieni Qari taż-żewġ Abbozzi ta’ Liġi  li jirrigwardaw emendi għall-Att dwar il-Governanza Sportiva u l-Integrità fl-Isport – Abbozz Nru 73 u Abbozz Nru 80. Immedjatament wara rridu nagħlqu d-diskussjoni li bdejna l-ġimgħa l-oħra fuq l-Abbozz ta’ Liġi li jemenda Liġijiet Varji dwar il‑Kirjiet Residenzjali Privati – Abbozz Nru 87. Imbagħad għandna ftehim mal-Oppożizzjoni li jibdew jiġu diskussi  l-Abbozz ta’ Liġi li jemenda l-Kodiċi Kriminali (Emenda Nru 8) – Abbozz Nru 77 - u l-Abbozz ta’ Liġi li jemenda l-Kodiċi Kriminali (Emenda Nru 9) – Abbozz Nru 78. Nikkalkola li nibdewhom fis-seduta ta’ nhar l-Erbgħa u se jiġu diskussi flimkien. 

Matul il-ġimgħa ta’ wara se niftħu d-diskussjoni fl-istadju ta’ Tieni Qari ta’ abbozz ta’ liġi li għandu jiġi ppubblikat għada u li l-Ewwel Qari tiegħu se jsir illum, l-Abbozz ta’ Liġi li jemenda l-Att dwar il-Protezzjoni tal-Ambjent. Dak jista’ jiġi diskuss mal-Abbozz ta’ Liġi fuq Azzjoni dwar il-Klima – Abbozz Nru 89. Dawn iż-żewġ abbozzi jittrattaw l-istess ħaġa. Il-ħsieb huwa li jekk jista’ jkun tibda d-diskussjoni dwarhom il-ġimgħa d-dieħla. (Interruzzjonijiet) 

ONOR. CHRIS FEARNE: Jiġifieri jkollna diskussjoni waħda fuq żewġ abbozzi ta’ liġi differenti.

ONOR. NAOMI CACHIA: Jekk ma jkunx hemm oġġezzjoni.

ONOR. ROBERT CUTAJAR: Ovvjament irrid inkellem lill-kelliem responsabbli però naħseb li ladarba hija xi ħaġa li għamilnieha fl-abbozzi ta’ liġi li jirrigwardaw l‑Att dwar il‑Governanza Sportiva u l‑Integrità fl‑Isport...

ONOR. NAOMI CACHIA: Eżatt. 

ONOR. ROBERT CUTAJAR: Fil-fatt tajjeb li jiġi rreġistrat il-fatt li jidher li hemm qbil li fuq numru ta’ liġijiet relatati mad-dekasteru tal-ġustizzja - u tkellimna ftit jien u l-Whip tal-Gvern, kif ukoll kien hemm abbokkamenti bejn il-Ministru u x-Shadow Minister – li dwarhom m’hemmx issues, nistgħu nimxu b’dan il-mod. Prattikament il-ġimgħa l-oħra kuljum kien hawn laqgħa tal-Kumitat għall-Konsiderazzjoni ta’ Abbozzi ta’ Liġi minħabba li kien hemm abbozzi li ma kienx hemm issues dwarhom.

ONOR. BYRON CAMILLERI: Il-kumitat jista’ jiltaqa’ numru ta’ drabi.

ONOR. ROBERT CUTAJAR: Le, imma kien hemm qbil li dawk l-abbozzi ta’ liġi li m’hemmx issues dwarhom nistgħu nressquhom flimkien fil-Plenarja wkoll. Jekk ikun hemm qbil, b’dan il-mod il-proċess jista’ jitħaffef u ngħadduhom malajr.

ONOR. BYRON CAMILLERI: Il-Kumitat għall-Konsiderazzjoni ta’ Abbozzi ta’ Liġi jista’ jiltaqa’ bl-aġenda li tkun tinkludi iktar minn abbozz ta’ liġi wieħed.

ONOR. ROBERT CUTAJAR: Ikunu back to back. Għalkemm diġà ġie verbalizzat fil-Kamra, tajjeb li nirreġistraw li għada għandna vot ukoll. 

L-ISPEAKER: Qed jiġi verbalizzat li l-votazzjonijiet kollha li jistgħu jintalbu jittieħdu għada.

ONOR. CHRIS FEARNE: Waqt il-Plenarja kien hemm ukoll qbil bejn iż-żewġ naħat dwar il-mozzjoni tal-Oppożizzjoni dwar l-avviż legali tal-aġenziji tal-impjiegi. Għalkemm id-diskussjoni hija magħluqa, hemm qbil li jkun hemm abbokkament bejn iż-żewġ partijiet qabel ma niġu għall-vot. Dan biex jekk ikun hemm qbil dwar xi emenda oħra, din issir qabel il-vot.

L-ISPEAKER: Fil-fatt dak l-arranġament sar fis-seduta. Kont preżenti jien.

ONOR. CHRIS FEARNE: Hekk hu. Biex jekk ikun hemm qbil li hemm bżonn xi emenda oħra tista’ ssir dakinhar stess li nkunu se nieħdu l-vot. Jien infurmat li l-ewwel laqgħa bejn iż-żewġ naħat se ssir bħal-lum ġimgħa fil-5 ta’ Frar. X’aktarx inkunu fil-ħin għas-60 ġurnata skadenza però f’dan l-ispirtu ta’ diskussjoni forsi nistgħu nivverbalizzaw li jekk ikun hemm bżonn, ikun hemm estensjoni tas-60 ġurnata biex ma jaqax l-avviż legali. Naħseb li dan il-kumitat qiegħed jaqbel li jekk ikun hemm bżonn, dik l-estensjoni ssir.

ONOR. ROBERT CUTAJAR: Naqblu.

L-ISPEAKER: Tajjeb. Qed jiġi rreġistrat dan il-ftehim. 

Nirringrazzjakom. Hemm iktar rimarki? (Onor. Membri: Le) Grazzi ħafna.  Il-Kumitat huwa aġġornat.

Fit-3.28 p.m. il‑Kumitat aġġorna għal data li kellha tkun komunikata aktar tard.

